
Татар әдәбияты дәресләрендә тәрбияви потенциал

     Теманың актуальлеге. Башка фәннәрне укыткандагы кебек үк, татар әдәбияты буенча да белем - тәрбия бирү дәресләрдә һәм дәрестән тыш эшләрдә алып барыла. Риза Фәхретдиннең “Әдәбе тәгълим” хезмәтендә язылганча: “Әхлакый тәрбия бирү – кешелек дөньясы алдында торган иң мөһим проблемаларның берсе. Кешенең әхлагы булмаса, ул үзе дә, аның тирә-ягындагылары да бәхетсез була. Кызганычка каршы, бүгенге көндә бу проблема көн кадагына сугылган проблемаларның берсе. Җәмгыятебез социаль һәм икътисадый үзгәрешләр кичергән заманда, шәхеснең белемлелеге белән тәрбиялелеге арасында бәйләнеш өзелде кебек. Балаларның, үсмерләрнең үз-үзләрен тотышларындагы тупаслыклар, кешеләр белән аралашуларындагы кимчелекләр һәммәбезне борчый. Мәгълүм ки, кешене яман эшләрдән белемлелек түгел, бәлки әхлак тәрбиясе, әдәплелеге, намуслылыгы саклый. Әхлак белән әдәбият бергә булганда гына укытучы көтелгән нәтиҗәләргә ирешә ала. Әдәбият укытуда нинди дә булса нәтиҗәләргә ирешү өчен укытучыга педагогика, методика, әдәбият белеме казанышларын белү мөһим. XXI гасырда яшәүче буын тәрбияле һәм талантлы булырга тиеш. Теманың актуальлеге дә шуның белән аңлатыла.

     Теманың өйрәнелү дәрәҗәсе. Әдәбият һәм әхлакның, тәрбиянең бердәмлеге хакында Каюм Насыйри, Ризаэддин Фәхреддин, Галимҗан Ибраһимов, Фатих Әмирхан, Гаяз Исхакый кебек күренекле галимнәр һәм әдәбият белгечләре гасырлар дәвамында акыллы фикерләрен һәм киңәшләрен әйтеп килделәр. Аларның киңәшләре үз чорында гына түгел, хәзерге буынны тәрбияләү өчен дә актуаль яңгыраш ала. 
     Әдәбият сүзенең тамыры гарәп телендәге “әдәб” (“әдәп”) сүзенә бәйле. Сүзнең мәгънәсеннән аңлашылганча, әдәбият укыган кеше әдәпле, тәрбияле булырга тиеш. Халкыбызның күренекле шәхесләре бу турыда гасырлар дәвамында әйтеп киләләр. Шулардан берсе, Ризаэддин Фәхреддин исә бик мәгънәле итеп: “Әхлак берлә әдәбият бергә булырлар. Бер кавемнең әдәбияты нинди булса, әхлагы да шул рәвештә булыр”, - дигән. Әлеге фикер үзеннән-үзе әдәбиятның кеше тормышында әһәмиятле роль уйнавына ишарәли. Әсәрләре белән укучы рухына үтеп керә алган язучы гына максатына ирешә. Укычы үзен мавыктырган әсәрләрне генә яратып укый, мәҗбүри рәвештә әдәбиятны яраттырырга мөмкин түгел. Гел соры, тонык төсләр генә кулланылган очракта да әдәби әсәр аша рухи үсешкә ирешә алмыйбыз. Тормышның катлаулы сорауларына әсәр аша җавап табарга мөмкин икән, димәк, язучы максатына ирешкән дип әйтә алабыз. Шул әсәрләрне укучы күңеленә үтеп керерлек итеп аңлата алу, исә, укытучының төп бурычы. Укучылар – безнең киләчәгебез. Аларны һәрьяктан үрнәк шәхес итеп тәрбияли алабыз икән, шул чакта без алдыбызга куйган максатка ирешәчәкбез. Моның өчен укытучы үз фәнен яхшы белергә, укучыларның фикерләү сәләтен, рухи һәм физик үсешен тәэмин итә алырга тиеш. 
     Укучыны туган халкының һәм җирле халыкның телен, мәдәниятен, әдәбиятын яхшы белгән, һәрьяктан камил, милли горурлык хисләре үскән әхлаклы шәхес итеп тәрбияләү татар әдәбиятын өйрәнүнең төп максаты булып тора. Югарыда әйтеп үткәнчә, әлеге максатка ирешүдә укытучының роле зур. Каюм Насыйриның “Әбүгалисина” әсәрендәге түбәндәге юлларда әйтелгәнчә: “Гыйлем – кодрәтле көч. Әгәр ул әхлаклы зат кулында булса үсешкә илтер; әхлаксыз зат кулында тиңе булмаган җимергеч көчкә әверелер”. Димәк, укытучы үзе тәрбияле, әхлаклы булмаса, ул белемле, әдәпле укучылар тәрбияләүгә ирешә алмаячак. Намуслы укытучы исә, Гаяз Исхакый әйткәнчә, “әдәбият ярдәмендә балаларның күңелен нечкәртә, аларны уйларга, төшенергә, кеше хәлен, кеше кайгысын үз кайгысы иттереп уйланырга өйрәтә. Әдәбият ярдәмендә тәнкыйть хисен үткерли, чарлый, баланың күңелендәге матурлыкка тартылуын куәтләндерә”.   

          Балада әхлак сыйфатларын тәрбияләү бик кечкенә чагыннан ук башлана. Татар теле бик борынгы һәм бай тәрбияви мөмкинлекләргә ия булган телләрнең берсе. Һәр халыкның туган теле шикелле, татар теле дә бала чактан аралашу чарасы, тирә-юнь, чынбарлык белән танышу, танып белү, фикерләү коралы булып хезмәт итә. Һәр халык үз тәҗрибәсен туган теле аша буыннан-буынга тапшыра. Шул рәвештә, шәхестә иҗтимагый һәм әхлакый мөнәсәбәтләр формалашуда, җәмгыятьтә үз-үзеңне дөрес тоту нормаларын үзләштерүдә, әдәбиятның әһәмияте аеруча зур.  

     Тәрбия процессын, һичшиксез, әхлак нормалары белән бәйләнештә карыйбыз. Әдәби әсәрләрдәге әхлак төшенчәләрен аңлау дәрәҗәсе бертөрле түгел. Берьяктан, матур әдәбият, сәнгать әсәрләре – сөйләм аша балада әхлак сыйфатларын тәрбияләүче төп чара булып тора. Икенчедән исә, балаларның әхлак төшенчәләрен аңлау мөмкинлекләре, билгеле дәрәҗәдәге белем, тәҗрибә төрле. Шуңа күрә, аларны кулланганда аермалы үзенчәлекләргә дә игътибар итәргә кирәк. 

      Әдәбият дәресләренең төп максаты - әдәби әсәрләрнең матурлыгын күрә белергә, эстетик һәм интеллектуаль ләззәт алырга өйрәтү икәне һәрберебезгә мәгълүм. Шуңа да карамастан, югарыда әйтелгән фикерләргә таянып, без, әдәбиятны турыдын-туры тәрбия чыганыгы дип әйтә алабыз. Шуңа бәйле рәвештә тәрбияви максатларны ачыклыйк. Укытучы теге, яисә бу теманы өйрәнгәндә, укучы алдына нинди тәрбияви максат куюын төгәл белергә тиеш. Алар күптөрле, мәсәлән, укучы әдәпле, миһербанлы, матурлыкны таный белүче, өлкәннәргә һәм кечкенәләргә карата игътибарлы, үз-үзен һәм башкаларны хөрмәт итә белүче, зәвыклы, үз гаиләсен, туган илен, милләтен, башка халыкларны, тирә-юньне, табигатьне ярата белүче кебек уңай сыйфатларны булдырсын дисәк, өйрәнелә торган әдәби әсәрләргә бәйле рәвештә дәрестә дә шул максатларны куябыз.     

Шуларның кайберләренә төгәлрәк тукталып үтик. Кайбер әдәби 

әсәрләрне уку күңел тынычлыгы биреп кенә калмый, үзеңдә үрнәк сыйфатлар булдырырга турыдан-туры ярдәм итә. Бу яктан, Г.Тукай шигырьләре безгә аеруча үрнәк булып тора. Шагыйрьнең “Бәхетле бала” шигырен укыган һәр бала тырышып укырга, укытучыны хөрмәт итәргә, дәрескә соңга калмаска, кечеләргә шәфкать күрсәтергә, олыларны олыларга, мохтаҗларга ярдәм итәргә кирәклеген аңлаячак. Бары тик дәрестә укытучы шигырьне дөрес интонация белән укып, бәхетле баланың сыйфатларын ачыклау бурычын гына куярга тиеш. Кемнең бәхетле буласы килә? дигән сорауга һәр бала бәхетле буласы килүе турында җавап бирәчәк. Бәхетле булу өчен нинди булырга кирәк дигән сорауга җавапны шигырьне анализлаганда табабыз. Бәхетле баланың сыйфатларын үзендә булдырган бала әдәпле, тәрбияле була. Хәтта, балаларга нотык укып, тәрбияле булыгыз, яхшылык эшләгез дип өйрәтеп тору да соралмый. Шигырьгә игътибар итик.

              Бәхетле бала. Габдулла Тукай

     Бәхетле, шул баладыр, кайсы дәрсенә күңел бирсә,

     Мөгәллимәне олуг күрсә, белергә кушканын белсә.

     Сабакка калмаса соңга, борылмый барса уң-суңга,

     Уенга салмаса ихлас – менә бәхете аның шуңда.

     Кечеләргә итеп шәфкать, үзеннән зурга юл бирсә,

     Бәхетсезләрне кимсетми, егылганнарга кул бирсә!

     Шигырьдән күренгәнчә, шагыйрь чын педагогларча, шул ук вакытта психологик яктан да оста итеп шигырь иҗат иткән. Мондый шигырьләрне дәрестә дөрес максат куеп уку, һичшиксез, баланы битараф калдырмаячак.

     Укучыларны халкыбызның үткәнен хөрмәт итәргә өйрәтергә телибез икән, без, халкыбыз йолаларына гомуми күзәтү максатын куябыз. Укучы күңелендә йолалар турындагы әсәрләргә карата кызыксыну уяна. Язны каршылау белән бәйле “Нәүрүз”, “боз озату”, “язгы чәчү”, “сабан йолалары”, “яңгыр сорау” кебек йолаларны өйрәнгәндә хезмәт тәрбиясе бирү максатын күздә тотабыз. Укучылар, әлбәттә, фольклор белән генә танышып калмыйлар. Борынгыдан килгән йолалар аша хезмәтне сөяргә өйрәнәләр. Шулай ук халкыбызның туй йолаларына кагылышлы күркәм гадәтләр дә ныклы гаилә корырга, сафлык, әхлаклылык сыйфатларын тәрбияләргә ярдәм итә. Гомумән алганда, халык авыз иҗаты әсәрләре – тәрбия чыганагы булып тора. Мәкальләр генә дә безгә төрле яктан тәрбия дәресләре бирә. “Аерылганны аю ашар, бүленгәнне бүре ашар” дигән мәкаль бердәм булырга, дус яшәргә кирәклеген ишарәли. “Эш сөйгәнне ил сөяр” дигәндә, без эшләп үсәргә кирәклеген, шул вакытта безне башкалар да 

хөрмәт итәчәген аңлатабыз. “Ни чәчсәң, шуны урырсың” дигән мәкаль 

олы яшьтәгеләр өчен дә гыйбрәтле тәгъбир. Ләкин аның мәгънәсен без кечкенә чактан ук аңлап үсәргә тиешбез. Әлеге мәкальнең эчтәлеге тәрбия темасына кагылышлы. Баланы ничек тәрбияләсәң, ул шулай үсәчәк, дигәнне аңлата. 

     Бүгенге көндә тормыш диңгезендә батып калмас өчен балага дөнья гыйлемнәре белән беррәттән , дини гыйлем, тәрбия бирү кирәк. Бүгенге заман кешесе фәнне дә, динне дә яхшы белергә һәм белгәне белән дөрес гамәл кылырга тиеш. Дини тәрбия алган бала бу заманның тамыр җәйгән тәмәке, никотин, әфьюн, эчүчелек кебек яман афәтләреннән сакланыр.

     Яңарыш җилләре алып килгән сулыш ярдәмендә, без, әдәбият дәресләрендә “Коръән” китабына, дини йолаларга бәйле материаллар белән дә кызыксына башладык. Әлеге очракта, без, изге китапның турыдан-туры тәрбия чарасы икәнен әйтеп үтәбез. Динне хөрмәт иткән бала үз-үзен дә, башкаларны да хөрмәт итәчәк. Шул ук вакытта “Коръән” китабының күп кенә борынгы әдәби әсәрләрнең чыганагы булуын да искәртеп үтү урынлы булыр. Һәрберебезгә мәгълүм булган Кол Галинең “Кыйссаи Йосыф” поэмасының сюжеты да изге китаптан алынган булуын укучылар хәтерләренә сеңдерсәләр, әдәбият белән әхлакның, диннең һәм тәрбиянең бер калыпта булуын аңлау җиңел булыр.
     Әдәбият матурлыкка, гүзәллеккә өйрәтә икән, димәк, ул эстетик тәрбия чарасы да. Әмирхан Еникинең “Хәят” повестен искә төшерик. Әсәрдә 20 гасыр башындагы татар кызларының нәзәкатьлелеге, тыйнаклыгы, гүзәллеге Хәят образы аша ачыла. Әсәрне укыгач, кызларда, әлбәттә, шундый тыйнак һәм гүзәл кызның сыйфатларын үзләрендә булдыру теләге уяначак.

     Вакытлы матбугатка игътибар итсәк, кайбер әсәрләрне анализлаганда, яисә, бәйләнешле сөйләм үстерү дәресләрендә файдаланырга мөмкин булган тәрбияви материалларны алырга мөмкин. Караган фильмнар, кайбер тапшырулар да укучыны төрле яктан тәрбияләү өчен уңышлы материал буларак ярдәм итәчәк. 

Йомгак
     Әдәбият укытучысының олы бурычы – гүзәл холыклы кеше тәрбияләү. Әдәбият укучының аңына гына тәэсир итеп калмый, ул аның хисләренә дә йогынты ясый. Әдәбият дәресләрендә бала  һәр күренешне җаны – тәне белән тоя, сиземли белергә өйрәнә. Бүгенге көндә рус һәм татар төркемнәрендә белем алучы һәр укучы иҗади фикер эшчәнлеген үстерү өстендә күп көч сарыф итә. Укучылар мавыктыргыч дәресләрдә генә үзләрен тулы шәхес итеп хис итәләр.
“Тәрбиясе булмаган җирдә гүзәл ашлык җитешмәгән кебек, тиешле тәрбия бирелмәгәндә , гүзәл кеше дә җитешмәс. Шулай икән, тәрбия – иң кирәкле бер эш булачактыр...” дигән фикер бик урынлы әйтелгән. Шул фикерләрне истә тотып, без әдәбият дәресләрендә балаларны тәртипле, тәрбияле, миһербанлы, туган илен, гореф-гадәтен, әти-әнисен ярата белүче итеп тәрбияләүне максат итеп куябыз. Болар барысы да әдәби әсәрләр, караган фильмнар һәм матбугат битләрендә урын алган мәкаләләр, тормышта очрашкан вакыйгаларга бәйле рәвештә алып барыла.
     Шулай ук, Изге китап “Коръән” сурәләре һәм мәгърифәтчеләребезнең акыллы фикерләре ярдәмендә тәрбияләү дә хәзерге көндә актуальлеген югалтмаган.

     Гомумән, без татар сыйныфларында гына түгел, рус төркемендәге укучыларга да мәгърифәтъчеләребез нәсыйхәтләрен ирештерергә тырышабыз.
 5 нче сыйныфка килгән балаларга Р.Фәхретдиннең “Мәктәп әдәпләре”, “Дуслык әдәпләре”, “Киенү әдәпләре” һ.б. хезмәтләрдән өзекләр китереп, укучыларны матур гадәтләргә өйрәтергә тырышабыз. Югары сыйныфларда исә,”Тәрбияле бала”, “Тәрбияле ана”, “Тәрбияле ир”нәсыйхәтләре аша укучыларны олы тормыш юлына әзерлибез.Риза Фәхретдиннең “Тәрбияле хатын”, “Ана әдәпләре”, “Ата әдәпләре” һ.б. хезмәтләре ата – аналар белән эшләүдә төп ярдәмчеләребез булып тора.

     Фикеребезне йомгаклап әйткәндә, нинди генә теманы өйрәнсәк тә, баланың шәхси сыйфатларын хөрмәт итәбез икән, дәресләрдә куйган белем һәм тәрбия бирү максатына ирешә алачакбыз.

